
BOSNA I HERCEGOVINA 

FEDERACIJA BOSNE I HERCEGOVINE 

ZENIČKO-DOBOJSKI KANTON 

OPĆINSKI SUD U ZENICI 

Broj: 43 0 St 268046 25 St 

Zenica, 12.10.2026.godine  

 

Općinski sud u Zenici, stečajni sudija Dino Aličić, u stečajnom postupku odlučujući o 

prijedlogu predlagača Društvo sa ograničenom odgovornošću "EZOFTEX" d.o.o. Visoko, 

Čekrekčije bb, koga zastupa direktor Sabrija Ramović i advokat Kemal Ganić, iz Visokog, ul. 

Alije Izetbegovića 1, za otvaranje stečajnog postupka nad ovim pravnim licem, van ročišta, 

dana 12.10.2026.godine, donio je 

 

RJEŠENJE 

 

Otvara se i zaključuje stečajni postupak nad stečajnim dužnikom Društvo sa 

ograničenom odgovornošću "EZOFTEX" d.o.o. Visoko, Čekrekčije bb, matični registarski 

broj subjekta upisa 43-01-0519-20, JIB: 4219096450008, zbog nepostojanja imovine za 

namirenje troškova postupka, te se nalaže brisanje ovog pravnog lica iz sudskog registra 

zavedenog pod brojem MBS 43-01-0519-20, a po pravosnažnosti ovog rješenja. 

 

Obrazloženje 

 

 Na prijedlog stečajnog dužnika za otvaranje stečajnog postupka, rješenjem broj gornji 

od 17.12.2025.godine, pokrenut je prethodni postupak radi utvrđivanja uslova za otvaranje 

stečajnog postupka nad imovinom pravnog lica označenog u izreci ovog rješenja, a za 

privremenog stečajnog upravnika je imenovana je Selma Vranac iz Visokog. 

 

 U svom pisanom Izvještaju od 27.02.2026.godine, te usmenom obrazloženju istog 

datom na ročištu održanom dana 21.07.2026.godine, privremeni stečajni upravnik je navela:  

 

Iz Izvještaja o računima stečajnog dužnika od dana 06.01.2026.godine u 11,05 sati, 

izdatog od strane Centralne Banke BiH, Jedinstvenog registra računa u Bosni i Hercegovini, 

je vidljivo da su isti blokirani, dužnik nije u mogućnosti finansirati svoje poslovanje iz vlastitih 

sredstava, da je platežno nesposoban, obzirom da svoje dospjele i potraživane obaveze 

plaćanja ne izvršava i nije u stanju izvršavati, a taj period platežne nesposobnosti svakako je 

duži od 30 dana. 

 

Prema pribavljenim uvjerenjima od nadležnih organa, dužnik nije upisan kao vlasnik i 

posjednik nekretnina, nit vlasnik motornog vozila. 

 

Prema finansijskom izvještaju predatom FIA-i za 2024. godinu, u Bilansu stanja 

društva „EZOFTEX“ d.o.o. Visoko na dan 31.12.2024. godine iskazana je dugoročna imovina 

od 37.312,00 KM, koja se odnosi na postrojenja, opremu i namještaj, te transportna sredstva 

knjigovodstvene vrijednosti 700,00 KM. Direktor društva je naveo da je ova imovina prodata, 

ali nije isknjižena iz poslovnih knjiga. 

 

Kratkoročna imovina iskazana je u iznosu od 240.782,00 KM. U tom iznosu 

evidentirane su zalihe od 6.898,00 KM, iako tih zaliha stvarno nema, niti su isknjižene. 

Potraživanja od kupaca iznose 214.411,00 KM, od čega se 210.832,00 KM odnosi na kupce u 

zemlji, a 3.579,00 KM na kupca u inostranstvu. Prema izjavi direktora, najveći dio ovih 

potraživanja nije naplativ, jer su dužnici u stečaju ili likvidaciji, odnosno potraživanja su 

zastarjela. 

Na dan 31.12.2024. godine iskazani su novac i novčani ekvivalenti od 2.585,00 KM, 

od čega 1.741,98 KM na bankovnim računima i 842,45 KM u blagajni. Sredstva na računima 

banke su iskoristile za naplatu svojih dospjelih potraživanja, a računi društva blokirani su od 

januara 2025. godine. Gotovina iz blagajne utrošena je za redovne troškove koji nisu 

evidentirani u poslovnim knjigama. 

U poslovnim knjigama evidentirane su i akontacije poreza na dobit od 16.767,00 KM 

te potraživanja za PDV od 121,00 KM, ali ta stanja nisu knjigovodstveno usklađena. 

 

Dugoročne obaveze iskazane su u iznosu od 46.168,00 KM, uglavnom po osnovu 

kredita, ali ni ovo stanje nije usklađeno sa stvarnim stanjem obaveza. Revolving kredit od 

25.000,00 KM je vraćen, dok je po preostalom dugoročnom kreditu ostao dug od približno 

17.000,00 KM, uvećan za kamatu. 

 

Kratkoročne obaveze iskazane su u iznosu od 68.790,00 KM. One obuhvataju obaveze 

prema dobavljačima i po pozajmicama od ukupno 49.361,00 KM, ugovorne obaveze od 

10.719,00 KM, kao i obaveze po osnovu plaća, naknada, poreza i doprinosa od ukupno 

19.429,00 KM. Navedeni iznosi predstavljaju stvarna dugovanja društva. 

 

Privremeni stečajni upravnik naglasila je da su svi navedeni podaci o imovini, 

potraživanjima i obavezama utvrđeni isključivo na osnovu godišnjeg obračuna za 2024. 

godinu i ovjerene izjave direktora društva od 19.02.2026. godine (Izjave direktora društva 

Ramović Sabrija od dana 19.02.2026.godine - ovjerena dana 25.02.2026.godine kod javnog 

beležnika Novi Pazar broj: UOP-I: 1183-2026). 

 

Iz navedenog proizlazi da Bilans stanja ne prikazuje stvarno finansijsko stanje društva, 

jer je značajan dio iskazane imovine već prodat, potrošen ili ne postoji, dok su potraživanja 

uglavnom nenaplativa ili zastarjela, a više knjigovodstvenih stavki nije usklađeno sa stvarnim 

stanjem. 

 

U društvu „EZOFTEX“ d.o.o. Visoko nije izvršen zakonom propisani godišnji popis 

imovine i obaveza, zbog čega stvarno stanje nije utvrđeno niti usklađeno sa knjigovodstvenim 

evidencijama i realnom vrijednošću imovine. 

 

Društvo do podnošenja prvobitnog izvještaja privremenog stečajnog upravnika nije 

bilo predalo FIA-i godišnji obračun za 2025. godinu. Obračun je naknadno predat 03.04.2026. 

godine, a u Bilansu stanja na dan 31.12.2025. godine iskazane su nulte vrijednosti dugoročne 

i kratkoročne imovine, odgođene porezne imovine te dugoročnih i kratkoročnih obaveza. 

 

Međutim, podaci pribavljeni od nadležnih organa i povjerilaca pokazuju da društvo 

stvarno ima više neizmirenih obaveza. Uprava za indirektno oporezivanje BiH navela je dug 

po osnovu PDV-a od 2.321,00 KM. Društvo također duguje Privrednoj banci d.d. Sarajevo 

17.128,87 KM po osnovu dugoročnog i revolving kredita, 3.875,13 KM po osnovu direktnih 

poreza te 2.121,00 KM po osnovu novčane kazne i troškova postupka. Pored toga, postoje i 

dugovanja prema dobavljačima. 

 

Prema raspoloživim podacima, stečajni dužnik nema imovine koja bi mogla činiti 

stečajnu masu niti biti predmet unovčavanja. Zbog nepostojanja imovine nije moguće osigurati 

ni sredstva za pokriće troškova stečajnog postupka. 

Iz navedenog proizlazi da Bilans stanja za 2025. godinu, u kojem su sva imovina i 

obaveze iskazane u iznosu od nula KM, očigledno nije usklađen sa stvarnim stanjem društva, 

s obzirom na utvrđene dugove prema bankama, poreskim organima i dobavljačima. 

 

U konačnici, ostaje kod svog stava da postoji razlog za otvaranje stečajnog postupka, 

a eventualni povjerioci će cijeniti svoj pravni interes da li će predložiti otvaranje stečajnog 

postupka i platiti predujam nakon što ih sud pozove rješenjem, a kojeg je predložila da se 

odredi u iznosu od 5.000,00 KM, kao optimalan. 

 

Privremeni stečajni upravnik procijenila je da se poslovanje stečajnog dužnika ne može 

nastaviti ni u  kojem segmentu, a da stečajni dužnik nije podni prijedlog za otvaranje stečajnog 

postupka u roku od 60 dana od dana nastupanja platežne nesposobnosti. 

 

 Ostali učesnici postupka nisu imali primjedbi niti prigovora na ovaj Izvještaj. 

 

Kako stečajni dužnik ima obaveze, a nema imovine, pa ni za troškove stečajnog 

postupka, to je sud primjenom odredbe člana 102. st. 7., 8. i 9. Zakona o stečaju („Službene 

novine FBiH“, broj: 53/21 i 19/25), rješenjem od 27.07.2026.godine, pozvao povjerioce i 

zainteresovana lica da u roku od 30 dana od objave poziva, predlože otvaranje stečajnog 

postupka i uplate predujam za obezbjeđenje troškova stečajnog postupka. Visina troškova 

srazmjerno je određena visini troškova koji se očekuju, a koji su neophodno potrebni za 

otvaranje i vođenje stečajnog postupka. Ovim rješenjem povjerioci i zainteresovana lica su 

upozoreni na posljedice propuštanja postupanja po pozivu ovog suda. 

 

Predmetno rješenje je javno objavljeno u „Službenim novinama FBiH“, broj: 59/26 od 

05.08.2026.godine i izvršeno je oglašavanje putem oglasne table suda i web stranice suda-

elektronske table suda. 

 

U ostavljenom roku, a ni do danas, sudu nije dostavljen dokaz o uplati potrebnog 

iznosa, niti je dostavljen podnesak kojim je neko od povjerilaca ili zainteresiranih lica 

obavijestio sud da će uplatiti traženi iznos predujma. 

 

Kako stečajni dužnik ima obaveze, a nema imovine pa ni za troškove stečajnog 

postupka, a povjerioci i zainteresirana lica nisu u ostavljenom roku, a ni do danas, predložili 

otvaranje stečajnog postupka i uplatili predujam za obezbjeđenje troškova stečajnog postupka, 

to je sud primjenom odredbe člana 102. st. 8. Zakona o stečaju, odlučio kao u izreci ovog 

rješenja. 

 

Ovim rješenjem određeno je otvaranje i istovremeno zaključenje stečajnog postupka i 

brisanje ovog pravnog lica iz sudskog registra. Odluka o brisanju pravnog lica iz sudskog 

registra donesena je na osnovu odredbe člana 108. st. 1. tačka b). Zakona o stečaju. 

 

                         Stečajni sudija 

                   Dino Aličić 

 

Pouka o pravnom lijeku: Protiv ovog rješenja dozvoljena je žalba u roku od 8 (osam) dana, 

računajući od petog dana od oglašavanja rješenja na oglasnoj ploči suda i web stranici-

elektronskoj tabli suda. O žalbi protiv rješenja odlučuje Kantonalni sud u Zenici. Žalba se 

podnosi ovom sudu u tri primjerka. 

 

 


